
МУҚОБИЛ ЭНЕРГЕТИК МАНБАЛАР СИФАТИДА ҲАЙВОНЛАР ОРГАНИК ЧИҚИНДИЛАРИ БИОМАССАЛАРИДАН ФОЙДАЛАНИШ ИМКОНИЯТЛАРИ

Иқтисодий тараққий этган ва ривожланиб бораётган мамлакатларда углеводород хомашёсининг жаҳон миқёсида камайиб бораётган шароитда иқтисодиётнинг барқарор ривожланиши ва рақобатбардошлигини оширишнинг энг муҳим омили сифатида муқобил энергетик манбалардан фойдаланиш имкониятларини ўрганиш муҳим аҳамият касб этади [1].

Мутахассисларнинг фикрича, яқин йилларда бутун дунё мамлакатларида анъанавий энергетик манбалардан фойдаланиш кўрсаткичи пасайиб, муқобил энергетик манбалардан фойдаланиш кучаяди. Жумладан, ҳозирги кунда одамлар томонидан фойдаланилаётган  3 % энергия ноанъанавий энергетик манбалар ҳиссссига тўғри келаётагн бўлса, 2020 ва 2050 йилларда бу кўрсаткич мос тарзда 13 % ва 28 % гача ортиши тахмин қилинмоқда.

Бирлашган Миллатлар Ташкилоти  Бош Ассамблеясининг 1978-йилдаги 33/148-сонли қарорига асосан ноанъанавий ва қайта тикланадиган энергия манбалари сифатида қуйидагилар эътироф этилган:

· қуёш энергияси;

· шамол энергияси;
· геотермал энергия;
·  денгиз ва океан тўлқинлари ҳамда қуйилишлари ҳаракати энергиялари;

·  ёғоч, дарахт қолдиқларидан ҳосил бўладиган энергия (биомассалар энергияси);

 кўмир, торф, ёнувчи сланс, кичик ва катта ҳажмдаги сув қуйилиш ўзанлари энергияси.

Ўзбекистонда ноанъанавий заҳира энергия манбалари сифатида қуёш энергияси, сув заҳиралари, шамол энергияси, биомассалар ва геотермал заҳиралар назарда тутилади. Мувофиқ ташкилотлар томонидан берилган маълумотларга кўра ушбу заҳира манбаларининг максимал потенсиали 6750,9 млрд. тоннани, техник потенсиали эса 177 млн. тонна нефт эквивалентига тенг деб ҳисобланади. Айни вақтда ушбу заҳира манбалардан бор-йўғи 0,6 млн. тонна нефт эквиваленти нисбатидаги техник потенсиалдан фойдаланилмоқда (умумий потенсиалга нисбатан 0,3 % ) [4].

Шу сабабли бутун дунё мамлакатларида, жумладан Ўзбекистонда ҳам энергия ишлаб чиқаришнинг ноанъанавий усул ва технологияларини ишлаб чиқиш, улар учун муқобил энергетик манбалар яратиш ҳамда  уларни амалиётга тадбиқ этишга қаратилган илмий-тадқиқот ишларига алоҳида эътибор қаратилмоқда [1].

www.аенергй.ру  ва сгп.уз сайтлари (2011)  маълумотларига кўра, ҳар йили миллионлаб тонна миқдорда ҳосил бўлаётган ҳайвонлар чиқиндиларига асосланган биомассаларни қайта ишлаб  ундан биогаз  олиш имконияти Ўзбекистонда жуда юқорилиги дунё ҳамжамияти олимлари томонидан ҳам эътироф этилмоқда. Мутахассислар ҳисоб-китобларига кўра биргина биомассалардан унумли фойдаланилганда Ўзбекистоннинг энергетикага бўлган талабини 15-19 % га қоплаш имконияти вужудга келади. Биомассаларни қайта ишлаш орқали нафақат энергетика муаммолари ечилади, балки қишлоқ хўжалиги экин майдонларини юқори сифатли экологик тоза ва таннархи арзон бўлган биологик ўғитлар билан ҳам таъминлаш мумкин. 

Келтирилган қисқача адабиётлар шарҳидан кўриниб турибдики, ноанъанавий энергетик манбалар яратишда табиий биохилма-хиллик ресурслари, яъни таркибида ҳайвонлар гўнгги қолдиқлари бўлган  турли биомассаларни қайта ишлаш ва биогаз ажратиб олиш асосидаги технологияни амалда қўллашнинг назарий-амалий жиҳатларини ўрганиш, бу технология учун самарадор  хомашёларни танлаш муҳим аҳамият касб этади.

Тадқиқот ишларимизнинг асосий мақсади ҳайвонларнинг  органик чиқиндиларини қайта ишлаш натижасида  биогаз  ишлаб чиқаришга асосланган технология учун фойдаланиладиган  хомашёларни самарадор хилларини танлашдан иборат. Мақсадга эришиш учун олдимизга қуйидаги асосий вазифалар қўйилди:

· Ботқоқ намунасидан ажратиб олинган метаноген манба (Метҳанобаcтериум сп.) иштирокида ҳайвон (жумладан, қорамоллар, қўй-ечкилар ва парранда) ларнинг органик қолдиқларидан биогаз ажралиш тезлигини аниқлаш;

· турли хил хомашё манбаларидан ажратиб олинган биогазни сифат жиҳатдан таҳлил қилиш;

Тажрибаларимизда хомашё сифатида ҳайвонлардан қорамол, қўй-ечки ва паррандаларнинг  органик қолдиқлари, танланди. Танланган хомашёлардан биогаз ажратиб олиш жараёни А.Ковалев (1998) усулида олиб борилди. Тажрибалар ҳар бир вариант учун беш мартали ( И, ИИ, ИИИ, ИВ, В) такрорлаш  кўринишида ўтказилди. Тажрибаларда метаноген  манба сифатида ботқоқ намунасидан ажратиб олинган метаноген манба (Метҳанобаcтериум сп.) дан фойдаланилди. Тажрибалар 5 литр ҳажмли пластик идишларда ўтказилди ва кузатувлар 30 кун давомида олиб борилди, бунда  идишдаги газ ҳажмининг ошиши эвазига ўзгариши газ ҳосил бўлганлигини билдирувчи назорат сифатида белгилаб олинди.

Ажратиб олинган газларнинг сифат ва миқдорий таҳлилига қаратилган тажрибалар Самарқанд давлат университети Табиий фанлар факултети физиология, генетика ва биокимё кафедрасининг биотехнология илмий тадқиқот лабораторияларида ўтказилиб, ҳосил бўлган биогаз ва  метан газини миқдорий кўрсаткичларини аниқлаш газ хромотографияси усулида олиб борилди.

Тажрибалар натижасида аниқланди-ки, ҳайвонлар органик чиқиндиларидан нафақат  қишлоқ хўжалик экинлари учун органик ўғит сифатида фойдаланилади, балки уларни қайта ишлаш натижасида энергетик манбалар сифатида фойдаланиш имконияти мавжуд. Биогаз ажратиб олишда фойдаланиладиган хомашё манбаларининг асосий ҳусусиятлари сифатида уларнинг газ ҳосил қилиш тезлиги (кун ҳисобида) ва ажралган газ таркибидаги метаннинг улуш ( % ҳисобида) ҳисоби ҳамда миқдор (м3/кг ҳисобида) кўрсаткичлари баҳоланади.

Маълумотларидан кўриниб турибдики, қорамол гўнгидан фойдаланилганда максимал миқдорда биогазнинг ҳосил бўлиши 11 кундан 14 кунгача бўлган муддатда юз берса, бу кўрсаткич қўй-ечки гўнгидан фойдаланилганда 10-12 кунни, парранда гўнгидан фойдаланилганда эса 9-11 кунни ташкил қилади  ҳамда бунда ўртача кўрсаткич ўзаро мос ҳолда 12,4 ± 0,5; 10,6 ± 0,5 ва 9,4 ± 0,4 кунларга тенг бўлади.
Шунингдек, ажралган газ таркибидаги метаннинг миқдор кўрсаткичи қорамол, қўй-ечки ва парранда чиқиндиларида мос ҳолда ўртача 0,30 ± 0,03, 0,33 ± 0,02 ва 0,44 ± 0,07 м3/кг га тенг бўлади. Демак, шохли ҳайвонларнинг  органик чиқиндиларига нисбатан, парранда чиқиндиларидан ажраладиган биогаз таркибидаги метаннинг консентратсияси ҳам, миқдорий кўрсаткичи ҳам юқори бўлар экан. Хусусан қорамол чиқиндисидан ҳосил бўладиган биогаз таркибидаги метаннинг консентратсиясига нисбатан парранда чиқиндисидан ажраладиган биогаз таркибидаги   метаннинг консентратсияси 47 %  кўпроқ бўлади. Бу кўрсаткич қўй-ечки чиқиндисидагига нисбатан парранда чиқиндисида  33 % га кўпроқ миқдорни ташкил қилади.

Хулоса

Ҳайвонлар органик чиқиндилари орасида парранда гўнгги биогаз ажратиб олиш учун самарадор хомашё  ҳисобланади. Чунки ундан биогаз ажралиш тезлиги (ўртача 9,4 ± 0,4 кун), ажраладиган биогаз таркибидаги метаннинг консентратсияси (ўртача 38,6 ± 1,4 %) ва миқдорий кўрсаткичи (ўртача 0,44 ± 0,07 м3/кг ) қорамоллар ва қўй-ечкиларнинг айнан шу кўрсаткичларидан юқори бўлади.

